
زیانه‌كانی درۆ
ئه‌ی مرۆڤی ژیر خۆت بپاڕێزه‌ له‌ درۆ ، چونكه‌ درۆ شته‌كانت لێ تێك ده‌دات، كاره‌كانت لێ ئاڵۆز ده‌كات، ڕاسته‌قینه‌ی كاره‌كانی تۆش له‌ خه‌ڵكی تێك ده‌چێت، چونكه‌ درۆزن شتی نه‌بوو به‌ هه‌بوو پیشان ده‌دات، شتی هه‌بوو به‌ نه‌بوو پیشان ده‌دات، حه‌ق به‌ ناحه‌ق پیشان ده‌دات، ناحه‌قیش به‌ حه‌ق پیشان ده‌دات، خێروچاكه‌ به‌ شه‌ڕوخراپه‌ پیشان ده‌دات، شه‌ڕوخراپه‌ش به‌ خێروچاكه‌ پیشان ده‌دات، جا بۆیه‌ له‌ سزای ئه‌وه‌دا زانست و كاره‌كانی لێ ده‌شێوێن، پاشان به‌م شێوه‌ش ئه‌م شتانه‌ پیشانی ئه‌و خه‌ڵكه‌ ده‌دات كه‌ پێی خه‌ڵه‌تاوه‌، جا مرۆڤی درۆزن له‌ بوونی حه‌ق و ڕاستی لاده‌دات و ڕوو ده‌كاته‌ ناحه‌ق و گه‌نده‌ڵی. 

كه‌واته‌: هه‌ر كاتێك بۆچوون و زانسته‌كه‌ی به‌ فه‌ساد چوو كه‌ سه‌رچاوه‌ی هه‌موو نیاز و كاره‌كانیه‌تی، ئه‌وه‌ فه‌ساد و گه‌نده‌ڵی سه‌رده‌كێشێت بۆ هه‌موو كارو كرده‌وه‌كانی، ئه‌وكات نه‌سوود له‌ زمانی وه‌رده‌گیرێت نه‌ له‌ كاره‌كانی . 

هه‌ر بۆیه‌ش ده‌گوترێ درۆ سه‌رچاوه‌ی هه‌موو كاروكرده‌وه‌یه‌كی خراپه‌، هه‌ر وه‌ك پێغه‌مبه‌ر (صلى الله عليه وسلم) ده‌فه‌رمووێ: « إن الكذب يهدي إلى الفجور وإن الفجور يهدي إلى النار » [رواه البخاري ومسلم]، واته‌: درۆ سه‌رده‌كێشێت بۆ خراپه‌كاری، خراپه‌كاریش سه‌رده‌كێشێت بۆ ئاگری دۆزه‌خ . 
دروستبوونی درۆ سه‌ره‌تا له‌ ده‌روونه‌وه‌ سه‌رهه‌ڵده‌دات و هه‌ڵده‌قوڵێت بۆ زمان، ئینجا به‌ زمان درۆیه‌كه‌ ده‌سه‌لمێنێت، پاشان له‌ زمانه‌وه‌ سه‌رده‌كێشێت بۆ ئه‌ندامه‌كانی  لاشه‌ی، ئه‌وكات كاروكرده‌وه‌كانی به‌ فه‌ساد ده‌بات هه‌ر وه‌ك چۆن زمانی به‌ فه‌ساد برد، تا وای لێدێت درۆ هه‌موو ژیان و كاروكرده‌وه‌ و گوفتاری ده‌گرێته‌وه‌، ئه‌و مرۆڤه‌ وای لێدێت فه‌ساد و گه‌نده‌ڵی باڵی به‌سه‌ردا ده‌كێشێت و به‌ره‌و فه‌وتانی ده‌بات، ئه‌گه‌ر خوای گه‌وره‌ فریای نه‌كه‌وێت ئه‌و مرۆڤه‌ش به‌ ده‌رمانی ڕاستگۆیی چاره‌سه‌ری خۆی نه‌كات . 

ئه‌وه‌ش بزانه‌ ڕاستگۆیی بنچینه‌و سه‌رچاوه‌ی كرده‌وه‌كانی دڵه‌، وه‌ده‌ژه‌كانی له‌ ڕیبا و له‌ خۆبایی بوون و خۆبه‌گه‌وره‌زانی و شاره‌دنه‌وه‌ی حه‌ق و بێ توانایی و لاوازی و ترس و بێ نرخی و چه‌ندین شتی تریش كه‌ بنچینه‌و سه‌رچاوه‌كه‌ی بریتیه‌ له‌درۆ‌ . 

به‌ڵێ: هه‌موو كرده‌وه‌یه‌كی چاكی مرۆڤ له‌ ڕاستگۆییه‌وه‌ هه‌ڵده‌قوڵێت، هه‌موو كرده‌وه‌یه‌كی خراپی مرۆڤیش له‌ درۆوه‌ هه‌ڵده‌قوڵێت . 

خوای گه‌وره‌ سزای درۆزن به‌وه‌ ده‌دات كه‌ وێڵی ده‌كات له‌ چاكه‌كانی، پاداشتی ڕاستگۆش به‌وه‌ ده‌داته‌وه‌ كه‌ سه‌ركه‌وتووی ده‌كات بۆ كاری چاكه‌ له‌ دونیا و قیامه‌ت. 

هیچ شتێك نیه‌ وه‌كو ڕاستگۆی سوود به‌خش بێت بۆ دونیا و دواڕۆژی مرۆڤ، هیچ شتێكیش نیه‌ وه‌كو درۆ زه‌ره‌رمه‌ند بێت بۆ دونیا ودواڕۆژی مرۆڤ خوای گه‌وره‌ ده‌فه‌رمووێ: ﴿ يَا أَيُّهَا الَّذِينَ آَمَنُوا اتَّقُوا اللَّهَ وَكُونُوا مَعَ الصَّادِقِينَ ﴾ [التوبة‌:119]، واته‌: ئه‌ی ئه‌و كه‌سانه‌ی ئیمانتان هێناوه‌ له‌ خوابترسن و ته‌قوای خوا بكه‌ن و له‌گه‌ڵ ڕاستگۆیان دابن . 

هه‌روه‌ها ده‌فه‌رمووێ: ﴿هَذَا يَوْمُ يَنْفَعُ الصَّادِقِينَ صِدْقُهُمْ﴾ [المائدة‌:119]، واته‌: ئه‌مه‌ ڕۆژێكه‌ كه‌ ڕاستگۆیان ڕاستیه‌كه‌یان سوودیان پێ ده‌گه‌یه‌نێت . 

خوای گه‌وره‌ له‌ ئایه‌تێكی تر ده‌فه‌رمووێ: ﴿ فَإِذَا عَزَمَ الْأَمْرُ فَلَوْ صَدَقُوا اللَّهَ لَكَانَ خَيْرًا لَهُمْ﴾ [محمد:21]، واته‌: كاتی كار گه‌یشته‌ قایمی ئه‌گه‌ر له‌گه‌ڵ خوادا راستگۆ بوانایا، ئه‌وه‌ چاكتر بوو بۆیان . 

هه‌روه‌ها ده‌فه‌رمووێ: ﴿وَجَاءَ الْمُعَذِّرُونَ مِنَ الْأَعْرَابِ لِيُؤْذَنَ لَهُمْ وَقَعَدَ الَّذِينَ كَذَبُوا اللَّهَ وَرَسُولَهُ سَيُصِيبُ الَّذِينَ كَفَرُوا مِنْهُمْ عَذَابٌ أَلِيمٌ﴾ [التوبة‌:90]، واته‌: پاكانه‌كاران له‌ بیابانی نیشتمانی عه‌ره‌ب هاتنه‌ خزمه‌ت پێغه‌مبه‌ر (صلى الله عليه وسلم) بۆ ئه‌وه‌ی موڵه‌تیان بدرێت كه‌ نه‌چن بۆ جیهاد، هه‌روه‌ها به‌وانه‌ش كه‌ درۆیان له‌گه‌ڵ خوا و پێغه‌مبه‌ردا ده‌كرد دانیشتن و به‌شداری غه‌زاكه‌یان نه‌كرد، ئه‌وانه‌ی كه‌بێ باوه‌ڕبوون له‌ناو ئه‌وانه‌ی له‌ ئاینده‌دا سزایه‌كی پر ئێش و ئازاریان تووش ده‌بێت .

